 
ՀԻՄՆԱՎՈՐՈՒՄ
««ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2021 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՓՈՓՈԽՈՒԹՅՈՒՆ ԵՎ ԼՐԱՑՈՒՄ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ԴԵԿՏԵՄԲԵՐԻ 30-Ի N 2215-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ԵՎ ԳՈՒՅՔ ԱՄՐԱՑՆԵԼՈՒ ՄԱՍԻՆ» 
ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
Իրավական ակտի անհրաժեշտությունը (նպատակը)
Սույն Նախագծի ընդունումը պայմանավորված է «Էլեկտրոնային առողջապահության ազգային օպերատոր» ՓԲԸ գույքի վիճակի բարելավմամբ:
Ընթացիկ իրավիճակը և խնդիրները
ՀՀ կառավարության և «Էլեկտրոնային առողջապահության ազգային օպերատոր» ՓԲԸ-ի (Օպերատոր) միջև 01.09.2017թ.-ին կնքված կոնցեսիայի պայմանագրով Կոնցեդենտի կողմից Օպերատորին անհատույց օգտագործման իրավունքով տրամադրված գույքի մի մասի համար արտադրողի կողմից տրամադրվող երաշխիքային սպասարկման և տեխնիկական աջակցության ժամկետը արդեն իսկ լրացել է սույն թվականի հուլիսի 31-ին, իսկ որոշներինն էլ լրացել է մարտի 31-ին: Կոնցեսիայի պայմանագրով սահմանված գույքի կառավարման, շահագործման, պահպանման և նորոգման Օպերատորի պարտավորությունների շրջանակում, ընկերությունը գնառաջարկի հարցում է կատարել արտադրողից՝ վերոնշյալ գույքի երաշխիքային սպասարկման և տեխնիկական աջակցության ժամկետը երեք տարով երկարացնելու վերաբերյալ: Նշված սարքավորումների երաշխիքային սպասարկման և տեխնիկական աջակցության ժամկետը երեք տարով երկարաձգելու համար կպահանջվի առնվազն 325,000 ԱՄՆ դոլարին համարժեք գումար, իսկ հինգ տարով երկրաձգելու համար կպահանջվի առնվազն 550,000 ԱՄՆ դոլարին համարժեք գումար (երաշխիքային սպասարկման և տեխնիկական աջակցության ժամկետը հինգ տարով երկարաձգելու վերաբերյալ տվյալները հավելյալ կճշտվեն նոր գնառաջարկի հարցման արդյունքում): 550,000 ԱՄՆ դոլարին համարժեք գումարի սահմաններում հնարավոր է վերոնշյալ գույքը փոխարինել տեխնիկական և ֆունկցիոնալ հնարավորություններով համարժեք նոր սերնդի սարքավորումներով, ներառյալ հինգ տարի ժամկետով արտադրողի կողմից տրամադրվող տեխնիկական աջակցությունը և երաշխիքային սպասարկումը: Գնառաջարկի հարցման արդյունքների մեր վերլուծությունները ցույց են տվել, որ ֆինանսապես ավելի շահավետ է նշված գույքը նորով փոխարինելը, քան վերջինիս երաշխիքային սպասարկման և տեխնիկական աջակցության ժամկետի երկարացումը առավելագույնը հինգ տարի ժամկետով: Օպերատորի կողմից մատուցվող ծառայությունների դիմաց հավաքագրվող դրամական միջոցները դեռևս բավարար չեն նման ծախս իրականացնելու համար: Ֆինանսական միջոցների անբավարարությունը հետևանք է երկու հանգամանքի՝ նախ 2020 թվականի սկզբից կատարված սակագների իջեցման և երկրորդը, որ անգամ օրենքի ընդունումից հետո բժշկական հաստատությունները վճարովի այցերը համակարգում չեն գրանցում։ Ուստի, արդյունավետ կառավարման նկատառումներից ելնելով, անհրաժեշտություն է առաջացել կատարել վերաբաշխում:
Հաշվի առնելով այն հանգամանքը, որ անհրաժեշտ սարքավորումները պետք է ներկրվեն արտերկրից, իսկ հայաստանյան ներկրողները չունեն անհրաժեշտ միջոցները ներկրումը իրականացնելու համար, ուստի անհրաժեշտություն է առաջացել Որոշմամբ սահմանել կանխավճարի 100 տոկոսի նախապայմանը: Սկզբնական սերվերային համակարգը, ինչպես նաև այս տարիների ընթացքում ձեռք բերված ամբողջ գույքը, երաշխիքները, լիցենզիաները, որոնք գտնվում են Երևանի և Գյումրիի սերվերային կենտրոններում, աշխատում են որպես մեկ համակարգ և հանդիսանում են Hewlett Packard Enterprise կամակերպության արտադրանք, ուստի այլ արտադրողից սերվերային համակարգ գնելու դեպքում` երաշխավորված չէ դրանց ինտեգրացիան գործող համակարգին, այսինքն այդ դեպքում առկա է համակարգի կիրառելիության անհնարինության ռիսկ: 
Հաշվի առնելով վերը նշված հանգամանքները, սույն նախագծով առաջարկվում է Հայաստանի Հանրապետության կառավարության 2017 թվականի մայիսի 4-ի N 526-Ն որոշման N 1 հավելվածի 3-րդ կետը, 23-րդ կետի 4-րդ ենթակետի 15-րդ տողի պարբերության համաձայն, նոր գույքը նույնպես ձեռք բերել վերոնշյալ արտադրող` Hewlett Packard Enterprise կազմակերպության Հայաստանում գրանցված պաշտոնական գործընկերոջից: 
  Կարգավորման նպատակը և բնույթը
Նախագծի կարգավորման նպատակը «Էլեկտրոնային առողջապահության ազգային օպերատոր» ՓԲԸ գույքի վիճակի բարելավումն է:
Նախագծի մշակման գործընթացում ներգրավված ինստիտուտները և անձինք
Կառավարության որոշման սույն նախագծի կազմմանը մասնակցել են առողջապահության նախարարության աշխատակիցները: 
Իրավական ակտի կիրառման դեպքում ակնկալվող արդյունքը
«Էլեկտրոնային առողջապահության ազգային օպերատոր» ՓԲԸ գույքի վիճակի բարելավմամբ կբարելավվի նաև քաղաքացիների էլեկտրոնային հարթակում իրենց բժշկական տվյալների սպասարկումը:
«Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ» 
[bookmark: _GoBack]Կառավարության 2021-2026թթ ծրագրի «4.5 Առողջապահություն» բաժնի 8-րդ պարբերություն, մասնավորապես առողջապահական էլեկտրոնային համակարգի վերազինման արդյունքում կապահովվի առողջապահության էլեկտրոնային ամբողջական համակարգի ներդրումը` քաղաքացիներին էլեկտրոնային հարթակում իրենց բժշկական տվյալների հասանելիությունը ապահովելու համար: 
